Етничките принципи ги нема во Рамковниот договор
Стана навистина банално постојано да се повикуваме и сите на свој начин да го толкуваме Рамковниот договор. Од друга страна пак сите укажувања, забелешки и предлози на научната и стручна јавност наликуваа како предлагање на решенија до глуви и слепи и разговор со нив. Станавме сведоци како доследното повикувањето на опозицијата на делот од Рамковниот договор насловен како ,,Развој на децентрализирана власт”, а посебно на точката 3.2 од овој дел каде се вели: ,,Ревизијата на општинските граници ќе биде спроведена од страна на локалните и националните власти, со меѓународно учество” како Министерот за ,,албанска” локална самоуправа во Владата на Р. Македонија  се повика на точката 4. од анексот Ц. Што рака на срце донекаде и држи (зошто така пишува) меѓутоа од авион може да се види нелогичноста односно неусогласеноста на анексите со основниот дел од договорот. Сите некако се свртевме кон делот кој зборува за локалната самоуправа, за процесот на децентрализација, но навистина не ми е јасно како никој досега ги нема прочитано и се нема сетено па на дунстерите од коалицијата ,,ЗА”-Македонија да им ги предочи основните принципи на Рамковниот договор каде во точка 1.2 децидно се вели: ,,Не постојат територијални решенија за етничките прашања”. Да, да токму така! ,,Не постојат територијални решенија за етничките прашања”. Ако и на малите деца им е јасно дека со предложеното решение за територијалната организација на општините во Република Македонија се решава албанското етничко прашање на територијален принцип, тогаш навистина не ми е јасно од каде таквата слобода и храброст да се крши и пречекорува нешто што сеуште претставува ѕвезда водилка  за политичките партии и за политичкиот систем на државата односно акт од каде призлегоа Уставните Амандмани. Значи имаме пречекорување на рамките на договорот или ако сакате негова свесна повреда од страна на СДСМ и неговите коалициони пријатели. Мора да признаеме дека ова не е прв пат, таков случај имавме и со признавањето на малоречанскиот универзитет и помина по силата на мнозинството на два прста како што ќе помине и оваа свесна национална распродажба на делови од државата за ситни лични и партиски интереси. Впрочем да се вратиме само неколку дена наназад кога Црвенковски ги испокара своите сопартијци и Премиерот зошто веднаш не признале дека при договарањето на територијалната поделба доминантен и одлучувачки бил етничкиот критериум. Но истиот Црвенковски така искрен требаше да биде и пред Хавиер Солана кога требаше да му предочи дека заради својот и интересот на неговата партија свесно го крши Рамковниот договор, а не да го кодоши својот народ дека му прави опструкција при делбата на државата. 

Јавно ги прашувам анационалните кадри на коализијата ,,ЗА”  Дали се сигурни дека по изгласувањето на законот за територијална организација на општините, ќе бидеме во можност да го сочуваме мултиетничкиот карактер на македонското општество токму во општините кои се предмет на спор во моментов и дали новите територијални граници нема да имаат свој негативен одраз во јавниот живот?. Дали на ваков начин ќе имаме унапредување и почитување на идентитетот на заедниците и дали вакви неприфатливи политички решенија можат да ја гарантираат стабилната и демократска иднина  на нашата држава?. На сите ни е јасно дека на ниту едно од овие прашања не може да се одговори позитивно и дека со свесното кршење на претходно посочениот основен принцип од договорот не ќе можат да се исполнат и другите зацртани основни принципи во договорот. Па оттука и прашањата: Што ќе ни е ваков договор, кога секој може да го крши а притоа да не одговара? И второто прашање: Која е неговата употребна вредност кога не ќе може во иднина да ги исполни своите цели и да ги запази основните принципи? 

На крајот од овој текст би сакал да ги потсетам партиите од власта дека и повикувањето на принципот на Бадинтеровото мнозинство како составен дел на усвоените амандмани кои произлегоа од договорот, се само фрлање прав во очи на Македонците. Овој принцип досега освен за Албаниците не важи за никој друг. Тој е практично неприменлив онаму каде Албанците се мнозинство. Како е можно, Бадинтерово мнозинство досега да не се применува во Тетово, Гостивар, Дебар и другите општини со мнозинско албанско население?. Ако до сега не фуккционираше како ќе функционира во иднина во Струга? Дали ,,чесниот” збор на Црвенковски,  Ахмети, Костов и Б(УЧК)овски е гаранција? Сигурно ДА. Но, гаранција со поминат рок.

